11 september 2005

sestiende sondag in koninkrykstyd

liturgiese voorstel

Hierdie liturgiese voorstel behoort in samehang met die basisliturgie vir koninkrykstyd gebruik te word.

Fokusteks:
1 Timoteus 3:1-13

Ander tekste: 

Eksodus 14:19-31; Psalm 114; Romeine 14:1-12; Matteus 18:21-35
Inleiding

God wil sy heil deur die kerk bemiddel. Die kerk is die “gewyde besit” (Ps 114:2) van die Here asook gekose draer en beskermer van die waarheid. Nooit mag die kerk egter ophou om selfkrities te wees nie. Die kerk moet “goeie nuus” wees! Veral die leierskap moet onthou dat hulle lewens altyd moet heenwys na die Evangelie. Die interafhanklikheid tussen boodskap en boodskapper moet verreken word. Hulle verteenwoordig die koninkryk ten aanskoue van die gemeente en die wêreld. Hulle moet die nuwe lewe van die Koning weerspieël. Hulle moet ’n missionêre lewenstyl handhaaf – evangelies anders as die omringende kulture leef. Hulle moet altyd aanspreeklikheid en verantwoordbaarheid aanvaar, geestelik volwasse mense wees, daagliks groei, afgesonder vir God, om wyse beoefenaars van die Woord te wees.

Vandag se fokusteks vorm deel van ’n reeks van vyf aflewerings oor 1 Timoteus. Gebruik dit in samehang met die brief as geheel.

Die voorbeeldige lewe van die leierskap spruit nie uit hulle eie vroomheid of morele lewe nie, maar uit ’n innige lewe vanuit die gegewe werklikhede van die evangelie: die uittog (Eks 14) en die hele verlossingsverhaal volgens Psalm 114, asook die gawe van vergifnis (Matt 18). Die liturgie moet sy uitgangspunt baie sterk neem vanuit ’n viering van die bevrydingsdade van God (indikatiewe), van waaruit die oproepe (imperatiewe) dan spruit.

GOD VERSAMEL ONS VOOR HOM

Aanvangswoord 

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit behoort die lof en die eer.

Voorganger:
Mag sy Naam geheilig word.
Gemeente: 
Mag sy koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit:  Matteus 6; Openbaring 5:13

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente: 
Amen, en vrede vir jou.
Voorganger:
Amen.
Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

Sing

Lied 202  “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of 151 van pas wees as liedere wat Jesus se heerskappy in historiese verband besing.    

Diens van die water

Die nood van die skepping, mens en wêreld word voor God gebring. Dit behels ook ons eie nood aan voortgesette verlossing. Dit is ’n bede om reiniging en heiliging. Lees verder die gedagtes in die inleiding.

Doopbediening en –herinnering

Doop en doopherinnering geniet gedurende die eerste fase van koninkrykstyd besondere aandag. 

In praktyk bring dit mee dat die doopvont, met water daarin, baie sigbaar is.  Elke Sondag gedurende hierdie fase word lidmate op een of ander manier gevra om doelbewus hulle doop te bedink. Tekste uit die leesrooster bied leersame perspektiewe wat benut kan word. Die oordenking van die doop skep ’n goeie geleentheid om opnuut op die toesegging van die sakrament te antwoord. 

Die wet en skuldbelydenis

Voorstel 1

Openbare skuldbelydenis is diep ingebed in reformatoriese liturgie. Die Tien Gebooie en ander skriftuurlike uitsprake oor die wet of die wil van God word afwisselend gebruik as aanleiding tot skuldbelydenis.  Deur die wet op hierdie Sondae saam te laat val met die diens van die water, word groter prominensie gegee aan hierdie moment van die liturgie.

Sing  Lied 247 “Heer wees ons genadig”/NSG 233 – Kyrie, eleison 

Voorstel 2

Die Wet kan uit Matteus 18:21-35 gebruik word met die skuldvergifnis-tema: “Moet jy nie ook ... soos Ek vir jou ... vergewe het, ander ook vergewe nie?”

Sing  Lied 245/NSG 226. 

Voorstel 2 van die wet sou ook na die uitsendingbeweging geskuif kon word.

Vryspraak

Wesenlik vorm dit deel van die “diens van die water” aangesien dit dieselfde vryspraak van God is wat in die doop verkondig word. Die gemeente omhels die gegewe reinheid wat God in Christus aan elkeen skenk wat sy sondes kan bely en so sy afhanklikheid van God erken. Elke gelowige eien hom/haar opnuut vergewing van sondes toe en verbind hom/haar tot nuwe gehoorsaamheid aan God.

Geloofsbelydenis

Ter wille van die beklemtoning van hierdie moment in die erediens word die geloofsbelydenis ook hier geplaas.  Dit onderskraag die gedagte dat ons geloof ’n basis het wat in die geskiedenis beslag gekry het.

Dit kan op verskeie maniere gedoen word:

· Die Apostoliese geloofsbelydenis of die Belydenis van Nicéa. Dit kan saam gelees of aangehoor word met bevestigende “amen”. 

· Die geloofsbelydenis kan gesing word. Lied 259; 260; 261/NSG 348

Loflied

Liedere soos die volgende kan gesing word: Psalm 31 (of 71: dieselfde melodie); Psalm 66; 68; 89; 98; 116; 118; 125; 138; 146; Lied 184/NSG 85; Lied 198/NSG 20; Lied 202/NSG 341A; Lied 203/NSG 33; Lied 205/NSG 45; Lied 207, 209, 214, Lied 449  NSG 1; Lied 451; 475. 

Diens van die Woord

Gebed om die opening van die Woord

Begin die gebed met  Psalm 119:121-128.

Skriflesing

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe. Lied 189; 206; 218; 228; 204.

Sing ’n gepaste lied na die laaste Skriflesing. Sien voorstelle by elke Sondag. 

Kindertyd

Vertel die verhaal van Corrie ten Boom wie se familie in Amsterdam tydens die Tweede Wêreldoorlog Jode help wegsteek het. Hulle is verraai en Corrie is saam met haar suster Betsie na die Ravensbruck konsentrasiekamp gestuur. Betsie het dit nie oorleef nie. Ná die oorlog het Corrie deur Europa gereis en lesings gegee oor vergifnis en versoening. Na so ’n lesing in München, Duitsland, kom ’n man haar bedank vir haar praatjie. Hy steek sy hand na haar uit. Sy verstar. Die man was een van haar kampwagte! Sy het nou net roerend gepraat oor vergifnis en versoening, maar nou vind sy dit baie moeilik om hierdie man se hand te neem. Het jy nie ook al so gevoel nie? Jy is ’n kind van die Here, maar daar is iemand vir wie jy nie kan vergewe nie. Omdat daardie persoon jou op een of ander manier baie seergemaak het. Hoe hanteer ons sulke sake? Wat doen ons as ons nie kan vergewe nie?

Prediking

Respons van die gemeente

Benut een van die volgende opsies:

· Die gemeente sing hul antwoord op die Woord uit enige gepaste lof- en danklied wat God antwoord. Toewydingsliedere: Lied 273; 284; Lied 308/NSG 260; Lied 373; Lied 393/NSG 108 kan gesing word.

· ’n Vrye gebed

· ’n Belydenisverbintenis word voorgehou en ’n paar oomblikke van bepeinsing word toegelaat.

Diens van die tafel

Die tafeldiens behoort elke Sondag vanaf die nagmaalstafel gelei te word sodat die sigbaarheid daarvan uitgewys word. 

Gereedmaak van die tafel en offergawes

Die offergawes kan beskou word as deel van die gereedmaak van die tafel aangesien die middele vir die nagmaal hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

’n Gesin wat vooraf gevra is, bring brood en wyn na die nagmaalstafel.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Sien die volledige nagmaalsgebed in die basisliturgie vir koninkrykstyd.

Opmerkings oor die gebruik van die nagmaalgebed.

· Omdat baie gemeente dit prakties onuitvoerbaar vind om elke Sondag nagmaal te gebruik, kan sommige elemente van die tafeldiens op sulke Sondae weggelaat word. Dié elemente word met ’n asterisk aangedui.

· Met die oog op die toe-eiening wat in hierdie fase van koninkrykstyd belangrik is, word die klassiek-gereformeerde nagmaalgebed gereeld gebruik omdat ons ons daardeur verlustig in God se “groot dade” soos wat deur die Woord betuig word. Let op dat die aanvangsgedeelte van die gebed melding maak van drie hoofdade van God: die skepping, die bevryding en leiding van Israel en die verlossing deur Christus Jesus.  Die laaste loop oor in die lof van Jesus.

· Die bewoording hoef nie slaafs nagevolg te word nie. Dit is wenslik om gedagtes of woorde uit elke Sondag se leesrooster te neem en dit in die gebed in te werk.

· Die vaste elemente wat by die diens van die tafel pas, behoort elke Sondag gebruik te word ter wille van die ekumeniese aard daarvan en om die betekenis daarvan deur herhaling in te skerp: die sanctus (“Heilig, heilig, heilig …”) en die Agnus Dei (Lam van God).

Uitsending

Sang 

Lied 200/NSG 43; Lied 207; Lied 231/NSG 61; Lied 271/NSG 274; Lied 305/NSG 380; Lied 487/NSG 189

INLEIDING TOT 1 TIMOTEUS

Dat die twee briewe aan Timoteus en dié aan Titus in verskeie opsigte verwantskap vertoon, bring mee dat dié drie skrywes as `n afsonderlike groep of eenheid binne die Nuwe-Testamentiese geskrifte beskou word.  Die ooreenstemmende taal en styl van die drie geskrifte onderskei hulle van ander Nuwe-Testamentiese geskrifte. Anders as die Brief aan Filemon wat ook aan `n individu gerig is, is hierdie drie skrywes nie aan individue in hul private hoedanigheid geskryf nie, maar aan hulle as mense met bepaalde amptelike verantwoordelikhede. Dit is daarom nie private korrespondensie nie. Sake wat in die briewe aan die orde kom, stem opvallend ooreen. Daarom kan 1 Timoteus en Titus saamgegroepeer word, terwyl 2 Timoteus `n plek van sy eie inneem. Daar word na die geskrifte verwys as die Pastorale Briewe, omdat groot dele daarvan aan raad, advies, opdragte en voorskrifte aan die pastors of herders van die gemeentes, gewy word. Die voorskrifte handel meer oor etiese en morele kwaliteite waaraan die herders moet voldoen, as wat dit betrekking het op hulle ampspligte.  

Volgens 1 Timoteus 1:3 bevind Timoteus hom in Efese tydens die skrywe van die brief. Hy is daar deur Paulus agtergelaat om hulle werk voort te sit, dwaalleer te bestry en die gemeente te organiseer. Dit val dadelik op dat die veronderstelde historiese omstandighede nêrens beskryf word deur gebeure in Handelinge of in ander Paulusbriewe nie. Enkele ander probleme met die veronderstelde historiese situasie verg ook aandag: Moes Paulus na `n uitgebreide tyd saam met Timoteus nóg raad en advies per brief deurgee? Het die dwaalleer in Efese so drasties versleg dat daar haastig per brief leiding gegee moes word? Hoekom word Timoteus wat jare goeie ondervinding saam met Paulus opgedoen het, as taamlik jonk en onervare voorgestel? Hierdie vrae en die feit dat die veronderstelde historiese situasie nie bekend is uit ander Nuwe-Testamentiese bronne oor Paulus se lewe en werk nie, het ernstige vrae oor die outeurskap laat ontstaan. `n Groot aantal geleerdes beskou die Pastorale Briewe dan as geskrifte waarin die outeur onder die naam van iemand anders skryf (pseudoniem).  

By moderne Westerlinge wat met publikasieregte en plagiaat bekend is, kan die woord “pseudonimiteit” `n sterk emosionele reaksie na vore roep. Dit word dadelik aan die idee van vervalsing gekoppel. Die outeur van `n pseudonieme geskrif het geskryf in die oortuiging dat hy die persoon onder wie se naam hy skrywe, teenwoordig stel. Sy geskrif word deur die pseudonieme outeur beskou as uitdrukking van gedagtes wat die veronderstelde outeur sou uitgespreek het. Pseudonimiteit bring glad nie die kanonisiteit en gesag van `n Bybelse geskrif in die gedrang nie (Indien `n geskrif se gesag van sy outeur afhanklik is, hoort onder andere die Hebreërboek glad nie in die Bybel nie, omdat dit `n anonieme geskrif is.)  

Kritiek teen Pauliniese outeurskap is in hoofsaak gebaseer op die historiese situasie, taal en styl, teologie, kerklike organisasie en dwaalleer. Wat die historiese situasie betref, kan ons nie die reisberigte of ander historiese situasies van die Pastorale Briewe inpas by wat ons uit Handelinge en die ander onomstrede Paulusbriewe weet nie. Na twee en `n halwe jaar se arbeid in Efese stuur Paulus vir Timoteus en Erastus vooruit voordat hy op sy derde sendingreis na Macedonië vertrek (Hand 19:22 en 1 Kor 4:17). Paulus keer nie self terug na Efese nie en wanneer hy in 55nC die brief 2 Korintiërs vanuit Macedonië skryf, is Timoteus saam met hom (2 Kor 1:1). Net so is Timoteus by hom as hy in 56nC vanaf Macedonië na Jerusalem reis (Hand 20:1). Omdat Handelinge nie `n volledige weergawe van al Paulus en sy metgeselle se optrede gee nie, is dit teoreties moontlik dat daar ander reise kon plaasvind waarvan nie berig gegee word nie. Sulke konstruksies kom egter kunsmatig en geforseerd voor.  

`n Tweede uitweg is om al die gebeure in die briewe te beskou asof dit na Handelinge 28 sou plaasvind. Ook hierdie hipotese skep allerlei probleme. Sou die geskatte drie tot vier jaar voldoende geleentheid bied vir uitgebreide werk in Spanje en ook weer in die oostelike streke? Sou Paulus nadat hy sy werk in die oostelike streke as afgehandel beskou het (Rom 15: 19, 23) daarheen terugkeer eerder as om elders in Europa nuwe sendingvelde te gaan soek?

Wat taal en styl betref, is daar met allerlei statistiese metodes verskille aangedui tussen die Pastorale Briewe en die onbestrede Pauliniese materiaal. Die voorkoms van nuwe woorde in die Pastorale Briewe is besonder hoog en die woordgebruik verskil aansienlik van die res van die Pauliniese materiaal.  

Die teologiese gedagtewêreld van die Pastorale Briewe bevat beslis Pauliniese gedagtes, maar daar is ook materiaal wat nie met Paulus te rym is nie. Bondig: `n Aantal kenmerke word vir God gebruik wat ongewoon is vir Paulus (volgens sy ander briewe). Die gekombineerde naam “Christus Jesus” kom ook baie meer voor, wat `n aanduiding kan wees dat “Christus” tot eienaam verstar het. Besondere klem word gelê op die tradisie, die gesonde (regte) leer en ware godsdienstigheid. Dit is dinge wat aan veral die ampsdraers toevertrou is en wat bewaar moet word. Geloof, wat by Paulus byna uitsluitlik as geloofsgebeure ter sprake is, het by die Pastorale Briewe `n inhoudelike saak (of die Christelike boodskap, of die ortodokse geloof as `n Christelike deug) geword. Geregtigheid is `n soort morele regskapenheid waarna `n mens moet strewe (1 Tim 6:11) en sterk klem word gelê op die doen van goeie werke (1 Tim 2:10). Sonde word ook nie, soos deur Paulus elders, as `n bose mag gesien nie, maar slegs as `n sondige daad. Die woord vir sonde word ook net in die meervoud gebruik. Ook die eindtydverwagting verskil. Die nabye toekomsverwagting van Paulus het hier plek gemaak vir `n verwagting van die wederkoms wat verder in die toekoms geplaas is.  

Wat kerklike organisasie betref, is die kerk nie meer die versameling van gelowiges nie, maar `n institusionele liggaam waarin `n bepaalde orde moet geld, en waarin ampte noodsaaklik is. Ouderlinge is vir bepaalde opdragte onderskei waarvoor `n “traktement” ontvang is (1 Tim 5:17). Mense word vir `n bepaalde amp georden (1 Tim 1:18). In die geheel kry `n mens die idee dat die posisie wat die geadresseerdes beklee, asook die opdrag wat hulle moes vervul, tot `n later tyd as dié van Paulus behoort.  

In al drie briewe gaan dit om dieselfde dwaalleer. Hierdie dwaalleer vertoon beide Joodse en gnostiese trekke. Enersyds wil die dwaalleraars leermeesters van die wet wees (1 Tim 1:7), andersyds vertoon hulle `n asketiese trek; hulle verwerp die huwelik en verbied die eet van sekere kos (1 Tim 4:3; Tit 1:14). Daar is geen getuienis wat die voorkoms van hierdie dwaalleer in Paulus se tyd uitsluit nie, maar die wyse waarop die saak hanteer word, word nie by Paulus verwag nie.  

Alhoewel `n mens deeglik moet kennis neem van die argumente ten gunste van Pauliniese outeurskap, lyk die argumente vir pseudonieme outeurskap meer oortuigend. Ongeag wie die outeur of werklike ontvanger was, word 1 Timoteus vir die doel van die volgende twee preeksketse opgeneem soos wat die skrywe hom aanbied. Bondig: Die brief word gerig aan ’n jong man wat, anders as Paulus, nie `n drastiese bekering ervaar het nie, maar in die geloof grootgeword het. Hy behoort nie tot hulle wat die kruisiging en hemelkaart meegemaak en waargeneem het nie. Sy Christenskap het as fondament dit wat hy geleer is om te glo, en hoe om op te tree. Die kerk van sy tyd bevind haar in `n rustiger fase, tog nie totaal sonder bedreiging nie – hetsy vanuit die Jodedom uit die kerk se wortels, of vanuit die heidense filosofieë. Dit is belangrik dat die kerk/gemeente die draer van die waarheid is wat met sorgsaamheid oorgedra en geleer moet word. Die ampte en `n bepaalde orde is noodsaaklik. Ampsdraers se optrede moenie die kerk in diskrediet bring nie. Omdat die kerk deel van die sosiale orde is, moet sy georganiseerd daarbinne leef.  Orde, leer en morele lewe is belangrik. Die kerk sien haar opdrag en taak in gerigtheid op die wêrelds, maar mag nie daar ingeburger raak of tot burgery verval nie.  

PREEKSTUDIE – 1 TIMOTEUS 3:1-13

Teks

Die meeste kommentare is dit eens dat dit in hoofstuk 2 en 3 gaan oor die regte gedrag in die huishouding van God. Na die gebruiklike groet in 1:1 word Timoteus teen die opkomende dwaalleer gewaarsku en dan aan Paulus se eie bekering herinner as bevestiging van die evangelie. In hoofstuk 2 gaan dit aanvanklik oor die gebed van die gelowiges en dan oor voorskrifte vir mans en vroue se optrede in die samekomste. In hoofstuk 3 word die kring wyer getrek en gaan dit oor voorskrifte en bepalings vir ouderlinge en diakens.  

Die aanhef van die gedeelte (dit is `n waar/betroubare woord) is reeds by 1:15 aangetref en sal nog drie keer (4:8-9; 2 Tim 2:11-13 en Tit 3:4-8) in die Pastorale Briewe voorkom. Telkens word dit gebruik om `n nuwe uitspraak met besondere nadruk in te lei. Dit gaan nie net hieroor dat mense aangespoor word om die amp te begeer nie, maar ook en dalk eerder, oor die voortreflikheid van die amp (Ridderbos, Hendriksen).  

Op ietwat geforseerde maar tog bruikbare wyse groepeer Hendriksen die vyftien kwaliteite van die ouderlinge in `n groep van 7 + 7 en `n groep van 1. Die eerste groep (7 + 7) handel oor die kwaliteite wat die ouderling na binne (die gemeente) moet vertoon en die laaste groep (1) dié wat hy na buite moet vertoon.  Vry vertaal soos volg: `n Ouderling moet A: (1) onberispelik wees; (2) die man van een vrou; (3) nugter; (4) verstandig; (5) beskaaf; (6) gasvry; (7) bekwaam om te onderrig. B: (1) hy moenie aan drank verslaaf wees nie; (2) nie bakleierig wees nie; (3) maar inskiklik; (4) vredeliewend; (5) nie geldgierig wees nie; (6) sy eie huishouding beheer en waardig sy kinders beheer (as iemand nie eie huishouding kan beheer nie, hoe kan hy die sorg van God se gemeente op hom neem?); (7) nie ’n onlangse bekeerde wees nie (sodat hy nie opgeblase raak en die duiwel se oordeel oor hom laat kom nie). C: (1) By mense buite die gemeente moet hy ook as ’n goeie man bekend staan (sodat daar nie praatjies oor hom ontstaan en hy in die strik van die duiwel val nie).

Hiervolgens val die klem op die eerste groep. Sy reputasie onder die gemeente moet onberispelik wees (wat ook as ’n soort opskrif vir die gedeelte dien). Let daarop dat wat die eerste groep van 7 betref, die kwaliteite as positief uitgedruk word. Die tweede stel van 7 is hoofsaaklik negatief. Vyf keer word die negatief (nie of on-) gelees. In die oorspronklike taal is daar in totaal 8 (6 + 2) kwaliteite wat positief uitgedruk word en 6 (1+5) negatief. Die eerste en die laaste van die agt positiewe kwaliteite beskryf die ouderling se houding ten opsigte van sy gesin. Hierdie verhouding kom ook later by die diakens se kwaliteite ter sprake. (sien Van Eck hieroor breedvoerig.) Die eerste van die eerste stel van 7 kwaliteite kan as opskrif van die gedeelte beskou word: die ouderling moet onberispelik wees. Hierop volg vier kwaliteite rakende sy ingesteldheid teenoor die Christelike moraliteit in die algemeen: getrou aan een vrou, nugter, verstandig en beskaaf. Hierop volg twee kwaliteite wat die ouderling se houding en invloed rakende sy houding teenoor die gemeente bepaal:  gasvryheid (wat hoog aangeslaan is in die Ou Midde-Ooste) en die bekwaamheid om die gemeente te onderrig.  

In die tweede stel van sewe kwaliteite gaan dit oor die ouderling in die daaglikse lewe; daar waar skouers in die woon-, werk- en speelplek geskuur word. Daar moenie lank by wyn vertoef word nie, nie bakleierig wees nie (die eerste lei gewoonlik tot die tweede). Hierteenoor staan die positiewe kwaliteit van inskiklikheid (epieikés), nie gek oor geld wees nie en dan die laaste twee wat soos in die eerste groep van sewe, weer sy houding rakende die gemeente beskryf; sy huishouding beheer (sodat hy God s’n kan beheer) en nie `n onlangse bekeerling wees nie.  

Hierop volg `n lys van sewe kwaliteite waaroor die diaken “net so/eweneens” moet beskik. Die gebruik van ósautós stel dat die kwaliteite van die diaken en dié van die ouderling dieselfde is. Skynbaar word die ampte se inhoud/werk as so bekend veronderstel, dat daar nie daarop ingegaan word nie, maar eerder gekonsentreer word op die kwaliteite waaroor die ampte moet beskik. (Eerder being functions as doing functions.)

Eweneens/soos die ouderlinge/net so moet diakens: (1) van goeie karakter wees; (2) nie uit twee monde praat nie; (3) nie aan drank verslaaf nie; (4) nie oneerlike wins najaag nie; (5) in opregtheid aan die geopenbaarde waarheid vashou; (6) hulle geskiktheid moet getoets word; (7) as hulle blaamloos is, kan hulle dien.

Eweneens/soos die ouderlinge/net so moet diakens/en net so die vroue: (1) van goeie karakter wees; (2) nie skinder nie; (3) nugter; (4) betroubaar. Die gedeelte sluit af met twee familiale kwaliteite van die diaken en `n aansporing. Die aansporing tot diakenskap (kalon peripoiountai) sluit aan by die aansporing tot ouderlingskap (kalou ergou) en vorm so `n inclusio.  

Konteks

Vir die prediking sou dit goed wees om sinonieme vir die kwaliteite te gebruik. Hiervoor kan die kommentare en teologiese woordeboeke geraadpleeg word. Oor presbuteros (ouderling) en episkopos (oorsiener/biskop) verskil geleerdes (ogv kerklike agtergrond? – JCR, so Oden: ‘Episkopos stresses the overseeing function and presbuteros the presiding’, en elders: ‘all overseers are presiders, but not all presiders are overseers.’  Sien ook Calvyn, uiteraard baie skerp en breedvoerig hieroor). In die tradisie waarin ek staan, funksioneer dit as sinonieme begrippe. (Sien Dibelius en Conzelman, Ridderbos, Venter.)  

Die tekskeuse vir die tyd van die kerklike jaar in die tradisie waarin ek staan, is uitstekend. Gedurende September vergader die meeste ringe en is daar ook gewoonlik `n Sondag wat afgesonder word as Toerustingsondag – juis die tyd waarin ampte in meerdere vergaderings byeen is en waar toerusting, ook aan die ampte, moet plaasvind. Die gevaar van moralistiese en wettiese prediking staan natuurlik lewensgroot. (Na `n nuwe close-reading van die teks het ek gewonder of ek nie maar moet bedank nie.)  Die gevaar dat ampsdraers eerder van die amp weggeskrik sal word as daartoe opgeroep sal voel, is wesenlik.  

Sonder om die gewigtigheid en erns van die kwaliteite van ampsdraers te ignoreer (`n kerkraad is immers nie `n verbeteringskool nie), bied Dibelius en Conzelman tog `n bevrydende woord. Hulle wys daarop dat ‘teachings about duties’ soos wat ons dit in ons teks aantref ook in die Hellenistiese wêreld bekend was en dat daar in hierdie geskrifte `n fyn tussenspel tussen die lofprysende/deugdebesingende en die aansporende komponente was. Dit het gebeur dat in biografieë die deugde van die helde wat beskryf word nie soseer uit hulle optrede afgelei is nie, maar eerder uit vaste skemas wat by hulle take pas. In Onosander se Strategikos word dan `n soortgelyke lys van deugde soos in 1 Timoteus 3:2 en verder gevind, maar hierdie keer word dit van toepassing gemaak op die kwaliteite waaroor `n militêre generaal moet beskik en word die deugde slegs duidelik wanneer die verklarende aantekening deur die outeur daarby gelees word. Hierdie skematisering van “duties” het verder beslag gekry in huldigingsinskripsies. “By listing the virtues of the person being honored, their intention was to inspire posterity to similar accomplishment” (kursivering JCR).  Ook Oden: “Would not the rigor of this list make it virtually impossible for anyone to qualify? By a legalistic measuring stick, it seems that all fall short; yet we may be thankful that God has counted some faithful, being proximately qualified, whom the Spirit has continued to enable — persons of imperfect abilities who have become fitted ‘for our work in some measure’ so as to ‘carry us through the difficulties of it with comfort’ and “graciously pardon our imperfections’” (kursivering JCR). Dan haal hy Chrysostomos aan: “For as some most excellent painter from life, having mixed many colors, if he be about to furnish an original likeness of the royal form, works with all accuracy, so that all who are copying it, and painting from it, may have a likeness accurately drawn, so accordingly the blessed Paul, as though painting some royal likeness, and furnishing an original sketch of it, having mixed the different colors of virtue, has painted in the features of the office of bishop complete, in order that each of those who mount to that dignity, looking thereupon, may administer their own affairs with just such strictness.”  

Die beklemtoning van die familiale rol van die ouderling en diaken verg aandag. Van Eck ondersoek terme soos presbuteros, episkopos, prohistamenos en oikonomos sosiologies. Hy kom tot die konklusie dat dit nie as “ampte” in die vroeë kerk gesien moet word nie, maar wel in terme van familiehoofde geïnterpreteer moet word.’ Hy wys daarop dat die eerste-eeuse Mediterreense mens nie `n individualistiese wese was nie, maar eerder `n “diadiese” persoonlikheid. Dit beteken dat die eerste-eeuse Mediterreense mens nooit alleen, sonder gesinslede, kon bestaan nie. Aan sekere rolverwagtings moes voldoen word. Indien `n pa sy huis sou beheer en vir sy kinders sorg en opvoed, was hy “pa”. ’n Kind was net “kind” in die mate waarin hy sy pater familias se gesag aanvaar het en dié se eer beskerm het – iets van ons Afrika konsep van ubuntu.  

Hy skryf: “indien daar `n aantal huisgemeentes in `n ‘clan’ (dorpie) was, het hulle van tyd tot tyd ook saamgekom onder andere om die gemeenskapsmaaltyd te eet. Logies moes iemand hier die leiding neem.  Van die familiehoofde, wat `n bepaalde eer en status in die ‘clan’ geniet het, het hierdie funksie vervul. Om hierdie posisie te kon beklee, was in die eerste plek nodig dat die familiehoof sy eie huisgesin kon beheer.  Die Pastorale Briewe is hiervan `n goeie voorbeeld. Hierdie familiehoofde is volgens berading en op grond van onderlinge konsensus ‘aangestel’, en het die ‘clan’ ook wat betref gemeenskaplike sake, hetsy godsdienstig, ekonomies of polities, verteenwoordig.” Hy kom tot die gevolgtrekking dat “die amp van die ouderling soos dit vandag in die kerk bestaan, nie net so terug te vind is in die Nuwe Testament nie. Om dus die tekste van die Nuwe Testament te gebruik as legitimering vir ons huidige verstaan van die amp van die ouderling is nie moontlik nie.”  

Hy vra die vraag of dit sou beteken dat “ons die amp van die ouderling, soos ons dit vandag ken, moet aanpas by bogenoemde beeld wat ons van die presbuteros gekry het? Sou hierdie aanpassing op sy beurt weer beteken dat ons nou `n meer ‘Bybelse’ ampsbeskouing sal hê?” Hierop antwoord hy negatief en sê dan dat “Die kerk se bedieningstruktuur funksioneel in terme van die eise van die dag moet wees. Of dit ‘Bybels’ is of nie, behoort nie die vraag te wees nie.” Die resultate van (sy) studie toon immers duidelik aan dat die bedieningstruktuur in die eerste eeu juis hieraan voldoen het: Dit was funksioneel in terme van die sosiale strukture van die dag. Maar, vervolg hy, “dit staan die kerk egter ook vry om, indien die sosiale struktuur van die dag dit vereis, sy bedieningspatroon aan te pas en te vorm na aanleiding van die resultate … Myns insiens is dit, wat ons huidige verstaan van die amp betref, nie alleen noodsaaklik nie maar ook moontlik. In hierdie verband verdien die volgende sake aandag: In die kerk word daar ook vandag al is dit hoe onbewustelik, met die familiale as die dominante struktuur gewerk (kursivering JCR). Voorbeelde hiervan is die doopbelofte van die ouers, die wyse waarop daar huisbesoek gedoen word, die wyse waarop families saam in die erediens kom, die hele aangeleentheid rondom die verbondsteologie wat ons in die kerk preek, asook die feit dat wyke uit huisgesinne (hoe ookal gedefinieer – JCR) bestaan.”

Hy vra die vraag of dit verkeerd sou wees “om van `n wyk te verwag om deur middel van berading en onderlinge konsensus `n eie ouderling aan te stel? Watter kwaliteite sal so iemand moet hê? Om aangestel te word sal hy beslis `n bepaalde status en eer in ten minste die wyk moet hê om as ouderling te kan dien. Sy leer en lewe sal van so `n aard moet wees dat ander hom as ouderling sal wil aanstel. Hy sal sy eie huis moet kan beheer asook die respek van sy eie huis moet geniet … Sal hy meer deur die wykslede aanvaar word? Sal hy met meer vrymoedigheid die wyk met die Woord kan bedien omdat hulle hom as ouderling wil hê? Sal hy buite die grense van die wyk kan woon?… Wat sal die ouderling se ampsbediening behels? In die eerste plek logies die bediening van die Woord. Dit is die ‘brood’ waarmee hy sy huishouding versorg. Dit veronderstel dat hy ook die ‘huisgesin van God’ soos sy eie huisgesin sal versorg. Die gemeente sal hiervoor die middele moet verskaf, ook wat verwaarloosde kinders en bejaardes betref. Sou dit beteken dat laasgenoemdes, soos in die verlede, in tehuise geplaas kan word?”  

Preekvoorstel

As preekskets wil ek voorstel dat die preek die lyne van hierdie riglyn sal volg. Aanvanklik kan die teks ter sprake gebring word. As `n begin net eers Hendriks se uiteensetting rakende die riglyne vir die ouderlinge hierbo. Goedskiks kan `n tru- of dataprojektor gebruik word. Myns insiens moet daar nie `n te rigiede onderskeid gemaak word tussen die deugde vir/van `n ouderling/diaken/vroue in die gemeente nie, omdat soveel van die kwaliteite ooreenstem en sinonieme van mekaar is. Al die kwaliteite is op al die ampte van toepassing. Hendriks se skematjie val aan die einde ook as gevolg hiervan uitmekaar. Sinonieme en verklarings van die onderskeie deugde kan in woordeboeke en die kommentare nagegaan word.  

Tweedens kan die vraag gevra word of enigiemand dan sal kan “kwalifiseer”. Uiteraard nee. As antwoord (evangelie/goeie nuus) hierop/hiervoor kan die insigte van Dibelius en Conzelman en Oden se aanhalings hierbo gebruik word. Om nie te kwalifiseer nie, beteken nie dat ons ons nie daartoe hoef te beywer (begeer) nie.  

As `n derde ronde kan die alternatief van Van Eck gestel word. Kerkraadslede is daarom nie en hoef ook nie die perfek afgeronde, onbesproke, magshebbers, bevelvoerders en skitterblink offisiere met onbesproke agtergronde en gearriveerdes in die gemeente te wees nie (wie kwalifiseer dan in elk geval?). Eerder is hulle soos ouers wat ten spyte van hulle tekortkominge, gebreke en onafhede tog hul beste insit vir die kinders (van die Here) wat aan hulle toevertrou is. En hulle is net “pa’s en ma’s” in soverre hulle dit doen, en ons is net ‘kinders’ in soverre ons hulle leiding aanvaar.  

Die Here gebruik ons nie as gevolg van die kwaliteite wat ons besit nie, maar ten spyte van ons tekortkominge.  

